
Annotatsiya. Maqolada O‘zbekistonda daromadlar va xarajatlar hisobini tartibga solishning normativ-huquqiy asoslari 
tahlil qilinib, MHXS (IFRS 15, IFRS 9, IAS 37, IFRS 18) va xorijiy tajriba bilan qiyoslangan. “Buxgalteriya hisobi to‘g‘risi-
da”gi Qonun, Soliq kodeksi, PQ-4611-son qaror, BHMS hamda xarajatlar tarkibi to‘g‘risidagi nizom talablari tahlil qilingan 
[1; 2; 4; 5; 13; 14]. Yevropa Ittifoqi, AQSh, Germaniya, Rossiya va Qozog‘iston tajribasi asosida tartibga solish modellari 
umumlashtirilgan. Normativ bazani MHXSga uyg‘unlashtirishning uch bosqichli modeli va aksiyadorlik jamiyatlari uchun 
ichki korporativ standart taklif etilgan.

Kalit so‘zlar: daromad, xarajat, normativ-huquqiy tartibga solish, BHMS, MHXS, IFRS 15, IFRS 18, uyg‘unlashtirish.

Abstract. The article analyzes the regulatory and legal framework governing the accounting of revenues and expenses 
in Uzbekistan and compares it with IFRS requirements (IFRS 15, IFRS 9, IAS 37, IFRS 18) and international practice. 
The requirements of the Law “On Accounting,” the Tax Code, Presidential Resolution No. PQ-4611, national accounting 
standards (NAS), and the regulation on the composition of expenses are examined [1; 2; 4; 5; 13; 14]. Regulatory models 
are generalized based on the experience of the European Union, the United States, Germany, Russia, and Kazakhstan. A 
three-stage model for harmonizing the regulatory framework with IFRS and an internal corporate standard for joint-stock 
companies are proposed.

Keywords: revenue, expenses, regulatory and legal framework, NAS, IFRS, IFRS 15, IFRS 18, harmonization.

Аннотация. В статье проанализированы нормативно-правовые основы регулирования учета доходов и расходов в 
Узбекистане и проведено их сопоставление с требованиями МСФО (IFRS 15, IFRS 9, IAS 37, IFRS 18) и зарубежным 
опытом. Рассмотрены требования Закона «О бухгалтерском учете», Налогового кодекса, постановления 
Президента Республики Узбекистан № PQ-4611, национальных стандартов бухгалтерского учета (НСБУ), а также 
Положения о составе затрат [1; 2; 4; 5; 13; 14]. На основе опыта Европейского союза, США, Германии, России и 
Казахстана обобщены модели регулирования. Предложены трехэтапная модель гармонизации нормативной базы 
с МСФО и внутренний корпоративный стандарт для акционерных обществ.

Ключевые слова: доходы, расходы, нормативно-правовое регулирование, НСБУ, МСФО, IFRS 15, IFRS 18, 
гармонизация.

K I R I S H
Kapital bozorini rivojlantirish va xorijiy investitsiyalarni jalb qilish sharoitida aksiyadorlik jamiyatlari 

moliyaviy axborotining ishonchliligi va taqqoslanuvchanligiga talab ortmoqda. Prezidentning 2020-yil 
24-fevraldagi PQ-4611-son qaroriga ko‘ra, aksiyadorlik jamiyatlari, tijorat banklari, sug‘urta tashkilotlari va yirik 
soliq to‘lovchilar 2021-yildan hisobni MHXS asosida yuritishi belgilandi [4]. Biroq amalda ko‘plab jamiyatlar 
hisobni milliy standartlar bo‘yicha yuritib, yil yakunida hisobotni transformatsiya qilmoqda, bu esa daromad va 
xarajatlarni tan olishda ikki xil yondashuvni keltirib chiqaradi.

Moliyaviy natijaning asosiy tarkibiy qismlari bo‘lgan daromadlar va xarajatlar hisobi esa aynan normativ-
huquqiy tartibga solish tizimining sifatiga bevosita bog‘liq bo‘lib, milliy va xalqaro talablarni uyg‘unlashtirish 
masalasi dolzarb ahamiyat kasb etmoqda.

Maqolaning maqsadi – daromadlar va xarajatlar hisobini tartibga solishning milliy asoslarini MHXS va 
xorijiy tajriba bilan qiyoslash hamda ularni takomillashtirish bo‘yicha takliflar ishlab chiqish.

R. Ball MHXS samaradorligi standartlar matniga emas, ularni qo‘llash va nazorat qilishning milliy institutsional 
mexanizmlariga bog‘liq ekanini ko‘rsatgan [7]. Bu xulosa O‘zbekiston uchun ham dolzarb: MHXSga o‘tishda 
standartlarni tarjima qilish bilan cheklanmay, ularni huquqiy va nazorat mexanizmlari bilan mustahkamlash 
zarur. M. Barth, W. Landsman va M. Lang MHXS qo‘llangan kompaniyalarda daromadlarni “tekislash” kamayib, 

axborotning qiymat ifodalovchiligi oshganini empirik asoslagan [8]; bu natijalar tan olish mezonlarini aniq 
tartibga solish moliyaviy natijalar to‘g‘risidagi axborot sifatiga ijobiy ta’sir ko‘rsatishi mumkinligini ko‘rsatad. 
C. Nobes va R. Parker “qit’a” (soliq yo‘nalishidagi) va “anglo-amerika” (investor yo‘nalishidagi) modellarini 
ajratgan [12]; O‘zbekiston tizimi tarixan qit’a modeliga yaqin bo‘lib, xarajatlar tarkibining soliq maqsadlarida 
tartibga solinishi ushbu modelga xos xususiyatlardan biri sifatida qaralishi mumkin. A.Z. Avloqulov daromad 
va xarajatlarni tan olish amaliyotini xalqaro standartlarga moslashtirish zarurligini asoslagan [6]. Shu bilan 
birga, normativ hujjatlar iyerarxiyasini MHXS bilan tizimli qiyoslash va uyg‘unlashtirish mexanizmlarini yanada 
kengroq o‘rganish zarurati mavjud. Mazkur tadqiqot ushbu yo‘nalishni yanada yoritishga qaratilgan.

Tadqiqotda tizimli yondashuv, qiyosiy-huquqiy tahlil, guruhlash, mantiqiy umumlashtirish va modellashtirish 
usullaridan foydalanildi. Axborot bazasini qonun hujjatlari, BHMS, IFRS Foundation standartlari, xorijiy 
mamlakatlarning me’yoriy hujjatlari va ilmiy adabiyotlar tashkil etdi. Normativ hujjatlar “qonun – qonunosti hujjati 
– hisob standarti – hisob siyosati” iyerarxiyasi bo‘yicha tahlil qilinib, MHXS bilan tan olish, baholash va taqdim 
etish mezonlari bo‘yicha solishtirildi.

T A H L I L  V A  N A T I J A L A R
O‘zbekistonda daromadlar va xarajatlar hisobini tartibga solish tizimi to‘rt darajali tuzilmaga ega (1-jadval).

1-jadval
Daromadlar va xarajatlar hisobini tartibga solish tizimi1

Daraja Asosiy hujjatlar Ahamiyati
I. Qonunlar “Buxgalteriya hisobi to‘g‘risida”gi Qonun (O’RQ-

404); Soliq kodeksi (O’RQ-599); AJ to‘g‘risidagi 
Qonun

Umumiy tamoyillar, soliq bazasi, 
hisobotni oshkor qilish

II. Qonunosti hujjatlari PQ-4611-son qaror; VMning 54-son qarori bilan 
tasdiqlangan nizom

MHXSga o‘tish; xarajatlar tarkibi

III. Hisob standartlari 1, 2, 4, 21-son BHMS Daromadni tan olish, zahiralar tannarxi, 
schyotlar

IV. Korxona Hisob siyosati, ichki reglamentlar Baholash usullari, analitik hisob

Birinchi va ikkinchi darajadagi hujjatlar asosan hisob majburiyatlari va soliq bazasini, tan olish mezonlari 
esa BHMSni tartibga soladi. Qonunda iqtisodiy mazmunning huquqiy shakldan ustunligi tamoyili e’lon qilingan 
bo‘lsa-da, 2-son BHMS daromadni mulk huquqining o‘tishi bilan bog‘laydi, 54-son nizom esa soliq maqsadlariga 
yo‘naltirilgan. Aksiyadorlik jamiyatlari yillik hisobotni majburiy auditdan o‘tkazib, ochiq e’lon qilishi sababli 
metodologik yondashuvlarning turlicha qo‘llanishi aksiyadorlar va investorlarga taqdim etiladigan axborot 
sifatiga ham ta’sir ko‘rsatishi mumkin. Soliq kodeksi buxgalteriya ma’lumotlariga tayangani uchun MHXS va 
soliq ko‘rsatkichlari farqini (IAS 12) normativ jihatdan belgilash zarur. Asosiy farqlar 2-jadvalda keltirilgan.

2-jadval
BHMS va MHXS talablarining qiyosiy tahlili2

Mezon BHMS MHXS

Daromadni tan olish Mulk huquqining o‘tishi Nazoratning o‘tishi (IFRS 15)

Ko‘p elementli shartnomalar Tartib belgilanmagan Mustaqil sotish narxlari bo‘yicha taqsimlash

O’zgaruvchan tovon Sodir bo‘lganda Baholanib, cheklov bilan

Xarajatlar tasnifi Tannarx va davr xarajatlari Funksiya/xususiyat; IFRS 18 toifalari

Moliyaviy aktivlar zarari Shubhali qarzlar rezervi Kutilayotgan kredit zararlari (IFRS 9)

Ehtimoliy majburiyatlar Tartib yetarli batafsil emas Eng yaxshi baho asosida zaxira (IAS 37)

Konseptual jihatdan milliy amaliyotda hujjatlashtirish va huquqiy shaklga nisbatan ko‘proq e’tibor berilsa, 
MHXSda operatsiyaning iqtisodiy mazmuniga ustuvor ahamiyat beriladi. MHXS Konseptual asoslarida daromad 

1	  Manba: muallif ishlanmasi [1–5; 13; 14] asosida.
2	  Manba: muallif ishlanmasi [5; 9–11; 13; 14] asosida.

va xarajatlar aktivlar va majburiyatlardagi o‘zgarishlar orqali ta’riflanadi [9].
Shartli misol: jamiyat 600 mln so‘mlik shartnoma bo‘yicha uskuna (mustaqil narxi 540 mln) yetkazib berish 

va 12 oy servis (120 mln) ko‘rsatishni o‘z zimmasiga olgan. Milliy amaliyotda 600 mln so‘m jo‘natish sanasida 
tan olinadi. IFRS 15 bo‘yicha esa uskunaga 490,9 mln, servisga 109,1 mln so‘m taqsimlanib, servis daromadi 
12 oy davomida tan olinadi. Natijada birinchi davrdagi daromad 109,1 mln so‘mga kamayadi va shartnoma 
majburiyati sifatida aks ettiriladi. Bu farq moliyaviy natija, soliq bazasi, dividend va rentabellik ko‘rsatkichlariga 
bevosita ta’sir qiladi, shu sababli tan olish mezonlarini MHXS bilan uyg‘unlashtirish aksiyadorlar manfaatlarini 
himoya qilishning muhim shartidir [10].

Xalqaro tajriba daromad va xarajatlar hisobini tartibga solishning bir nechta modellari mavjudligini ko‘rsatadi 
(3-jadval).

3-jadval
Xorijiy mamlakatlarda tartibga solish modellari3

Mamlakat Tartibga solish mexanizmi Xususiyati

Yevropa Ittifoqi 1606/2002-son Reglament: listingdagi kompaniyalar 
2005 yildan MHXS bo‘yicha

Standartlar YeI tomonidan tasdiqlanadi 
(endorsement)

AQSh US GAAP: ASC 606 ASC 606 va IFRS 15 yaqinlashtirilgan

Germaniya Yakka hisobot – HGB, konsolidatsiyalashgan – 
MHXS “Ikki qavatli” tizim

Rossiya PBU 9/99, PBU 10/99; FSBU tizimi MHXSga bosqichma-bosqich 
yaqinlashish

Qozog‘iston Yirik sub’ektlar – to‘liq MHXS, KO’B – MHXS (KO’B) 
yoki milliy standart Tabaqalashtirilgan yondashuv

Xorijiy tajribadan ko‘rinadiki, rivojlangan mamlakatlar MHXSni milliy huquqiy tizimga integratsiya qilish 
mexanizmlari orqali joriy etgan, subyekt toifasiga qarab tabaqalashtirilgan yondashuv esa hisob xarajatlari va 
axborot sifati o‘rtasida muvozanatni ta’minlaydi.

Shu asosda muallif uch bosqichli modelni taklif etadi: birinchi (normativ) bosqichda 2-son BHMSni IFRS 15 
asosida qayta ko‘rish va xarajatlar bo‘yicha alohida standart qabul qilish; ikkinchi (metodik) bosqichda tarmoq 
xususiyatlarini hisobga olgan metodik ko‘rsatmalar ishlab chiqish; uchinchi (korporativ) bosqichda aksiyadorlik 
jamiyatlarida ichki korporativ standart joriy etish. Ushbu standart quyidagilarni qamrashi lozim:

– daromad turlari bo‘yicha tan olish hodisasi va bajarish majburiyatlari; 
– o‘zgaruvchan tovon, chegirmalar va shartnoma majburiyatlari hisobi; 
– xarajatlarni IFRS 18 toifalariga muvofiq tasniflash; 
– kutilayotgan kredit zararlari va IAS 37 bo‘yicha zaxiralar; 
– MHXS va soliq hisobi farqlari (kechiktirilgan soliqlar).

Bunday standart hisob xodimlari uchun yagona algoritm yaratadi, transformatsiyadagi xatolarni kamaytiradi 
va audit uchun asos bo‘ladi. 2027-yil 1-yanvardan kuchga kiradigan IFRS 18 talablarini hisobga olib, xarajatlar 
toifalarini hozirdan ichki hisobot shakllari bilan muvofiqlashtirish maqsadga muvofiq [11].

X U L O S A  V A  T A K L I F L A R
Tadqiqot natijasida aniqlandiki, O‘zbekistonda PQ-4611-son qaror bilan MHXSga o‘tish boshlangan 

bo‘lsa-da, BHMS va xarajatlar tarkibi to‘g‘risidagi nizomda soliq yo‘nalishidagi ayrim yondashuvlar saqlanib 
qolgan bo‘lib, aksiyadorlik jamiyatlarida milliy va MHXS talablari asosidagi parallel hisob jarayonlari 
shakllanmoqda. Milliy amaliyot va MHXS o‘rtasidagi asosiy farqlar daromadni tan olish asosi, ko‘p elementli 
shartnomalar, o‘zgaruvchan tovon, xarajatlar tasnifi va zaxiralarda namoyon bo‘ladi.

Shu bois 2-son BHMSni IFRS 15 asosida yangilash, xarajatlar bo‘yicha alohida standart qabul qilish, 
54-son nizomning qo‘llanish doirasini soliq maqsadlari nuqtayi nazaridan aniqlashtirish, buxgalteriya va soliq 
hisobi farqlarini aks ettirish tartibini belgilash, ichki korporativ standart joriy etish hamda IFRS 18ga tayyorgarlik 
bo‘yicha tavsiyalar ishlab chiqish taklif etiladi. Bu moliyaviy axborotning ishonchliligi va taqqoslanuvchanligini 
oshiradi.

3	  Manba: muallif tomonidan [12; 15] asosida tuzilgan.

